Barnahús á Grænlandi
Þann 9 og 10 september síðastliðinn var haldin ráðstefna á Grænlandi með yfirskriftina „Barnahús á Grænlandi“. Að ráðstefnunni stóðu frjáls félagasamtök „Bedre Børneliv“, sem barist hafa fyrir bættum hag grænlenskra barna. Kynferðislegt ofbeldi gagnvart börnum er stórt vandamál á Grænlandi og sýna rannsóknir að allt að 30-40% barna þar í landi verði fyrir einhverskonar kynferðislegu ofbeldi fyrir 18 ára aldur. Samtökin hafa því lagt mikla áherslu á þetta verkefni og markmið ráðstefnunar var að leggja fram tillögur til úrbóta í þessum málaflokki. 
Fyrirlesarar á ráðstefnunni komu úr ýmsum áttum. Fagfólk frá Grænlandi, sérfræðingar frá USA og Danmörku, og að sjálfsögðu fulltrúi frá Barnahúsi á Íslandi. Ráðstefnan vakti mikla athygli í fjölmiðlum á Grænlandi og var vel sótt af fagfólki og ráðamönnum þjóðarinnar. Félagsmálaráðherra landsins var sérstaklega áhugsamur um starf Barnahúss á Íslandi. Mikil og góð umræða skapaðist um hvernig hægt væri að nota hugmyndafræði þess á Grænlandi.  Virðist sem lítil umræða hafi verið til þessa um þetta stóra vandamál og er það tilviljunarkennt hvernig brugðist er við er grunur vaknar um kynferðislegt ofbeldi gagnvart barni. Börnin þurfa iðulega að endurtaka frásögn sína við marga aðila. Sérhæfingu vantar  hjá lögregluyfirvöldum og fáir dómar falla í þessum málaflokki. Greinilegur vilji til úrbóta er í samfélaginu, en ljóst að mikið starf er framundan. Hinsvegar standa yfirvöld frami fyrir ýmsum áskorunum. Félagsleg vandamál á Grænlandi eru mörg og stór. Oft búa þau börn sem orðið hafa fyrir kynferðislegri misnotkun við mikla vanrækslu þar sem grunnþörfum þeirra er ekki sinnt. Landið er líka stórt og getur verið erfitt að ferðast á milli staða. Grænlenska er opinbert mál landsins og stór hluti þjóðarinnar tala ekki annað tungumál. Þetta skapar ákveðin vanda því flestir sérfræðingar hafa lært í Danmörku og tala sumir hverjir ekki grænlensku. Einnig er algengt að sérfræðingar staldri stutt við og því erfitt að skapa samfellu í starfi. Því þarf að taka tillit til margra þátta þegar frekari starf er skipulagt. 
Að ráðstefnunni lokinni var farið yfir tillögur þáttakenda og útbúin skýrsla sem send var til yfirvalda. Bent var á lausnir til að yfirstíga mörg þeirra vandamála sem talin voru upp hér að ofan. Nú hafa þær fréttir borist að fjármálaráðuneyti Grænlands hefur samþykkt stofnun Barnahúss á Grænlandi og óskum við Grænlendingum til hamingju. 
